
	   1	  

ᑖᓐ ᑳ ᐃᔑ ᓈᓂᑑ ᒋᔅᒉᐦᔨᑖᑲᓅᐦᒡ ᑲᔦ ᐁ ᐃᔑ ᐳᑯᔐᔨᒧᓈᓅᐦᒡ  

 

ᔫᕂᓂᔮᒻ ᐁᐐ ᐅᐦᑎᓂᑲᓅᐦᒡ ᐊᓂᑌ ᒫᑐᓱᓯᒡ ᐅᓂᑑᐦᐆᔅᒌᐙᐦᒡ, ᐅᑕ ᑰᐯᒃ 

 

ᓅᒻ ᐁ ᐐᐦᑖᑯᐦᒡ 

 

ᔅᑕᕌᑎᒀ ᕇᔂᕐᓯᔅ ᑲᒻᐸᓃ (ᐊᓐ ᒉ ᐱᒥᐸᔨᐦᑖᑦ ᐅᔫ ᐋᐸᑎᓱᐎᓂᔫ) ᓂᑖᒥᓯᓀᒡ ᐁᐐᔑ 
ᒨᓇᐦᐄᒉᑦ ᒫᐃᓂᔫ ᐁᐐ ᒋᐦᒋᐸᔨᐦᑖᑦ ᐊᓂᑌ ᐃᔨᔨᐤ ᐊᔅᒌᐦᒡ, ᐹᔥᑖᒌᐌᑎᓅᑖᐦᒡ ᒥᔅᑎᓯᓃᐦᒡ 
(210 ᑳ ᑕᐦᒀᒡ ᐊᔅᒌᐤ ᑎᐸᐦᐃᑲᓐ) ᑲᔦ ᐅᒉᐳᑯᒨᐦᒡ (275 ᑳᑕᐦᒀᒡ ᐊᔅᒌᐤ ᑎᐸᐦᐄᑲᓐ)᙮ ᐆ 
ᒫᒃ ᐙ ᐃᔑ ᐋᐸᑎᓰᐦᑲᐦᑖᑲᓅᐦᒡ ᔪᕂᓂᔭᒻ ᐃᓯᓂᐦᑳᑌᐤ ᐊᓐ ᐙ ᓈᓂᑑ ᒋᔅᒉᔨᐦᑖᑲᓅᐦᒡ ᑖᓐ 
ᐁ ᐃᔅᐱᔅ ᐃᐦᑕᑯᐦᒡ ᐊᓂᑌ ᒫᑐᓱᓯᒡ ᐅᑕᔅᒌᐙᐦᒡ᙮ ᐎᔦᔅ ᒫᒃ 18 ᒫᒃ 24 ᐲᓯᒻᐦ ᑲᑕ 
ᑕᓰᐦᑳᑲᓅ ᐁ ᐅᔑᐦᑖᑲᓅᐦᒡ ᑲᔦ ᐁ ᒨᓇᐦᐄᒑᓅᐦᒡ ᐊᓂᑌ ᐃᔑ ᓂᑖᒥᓯᓀᒡ᙮ ᐁᒄ ᒫᒃ 
ᐃᑌᔨᐦᑖᑲᓅ ᐎᔦᔅ 12 ᒫᒃ 18 ᐲᓯᒻᐦ ᒉ ᑕᓰᐦᑳᑲᓅᐦᒡ ᓂᑖᒥᓯᓀᒡ ᐁ ᐃᔑ ᐋᐸᑎᓯᓈᓅᐦᒡ᙮ 

ᐊᓐ ᒫᒃ ᒉ ᐱᒥᐸᔨᐦᑖᑦ ᐅᔫ ᐋᐸᑎᓱᐎᓂᔫ ᓃᔥᑕᒻ ᒌ ᐊᔨᒥᐦᐁᐤ ᒥᔅᑎᓯᓃᐤ ᐅᒋᒫᐦᑳᓐᐦ ᑲᔦ 
ᑕᐦᑯᐦᐄᑲᓐᔕ 2006 ᑳ ᐃᑎᓯᓈᑌᔨᒡ ᐊᔅᒌᐤ ᐊᒋᐦᑖᓱᓂᔫ ᐁᒄ 2007 ᐊᔅᒌᐤ ᐊᒋᐦᑖᓱᓂᔫ 
ᒥᓯᑎᔅᓃᐤ ᐄᓅᐦ ᑳ ᓂᔥᑑᓈᑦ ᐁᒌ ᐊᔨᒥᐦᐋᑣᐤ ᑲᔦ ᔑᐳᑲᒨᐦᒡ ᐅᒋᒫᐤ ᒥᔮᒧᐱᔨᒡ ᒌ 
ᓇᒋᔥᑯᐌᐅᒡ᙮ ᐃᔅᐱᓐ 2008 ᑳ ᐃᑎᓯᓈᑌᒡ ᐊᔅᒌᐤ ᐊᒋᐦᑖᓱᓐ ᐃᔅᑯᑕᒃ ᑳ ᓇᔅᑯᒧᓈᓅᐦᒡ ᒫᐃᓐ 
ᒉᒌ ᐅᔑᐦᑖᑲᓅᐦᒡ ᓂᑖᒥᓯᓀᒡ ᐃᔑ ᐊᓂᑌ ᒫᑐᓱᓯᒡ ᐅᑕᔅᒌᐙᐦᒡ, ᐆ ᑲᒻᐸᓃ ᔅᑕᕌᑎᒀ ᑳ 
ᐃᓯᓂᐦᑳᓱᑦ ᒌ ᒋᐦᒋᐸᔨᐦᑖᐤ ᐁ ᐙᐐᐦᑕᒧᐙᑦ ᒥᔅᑎᓯᓃᐤ ᐄᓅᐦ ᑲᔦ ᔑᐳᑯᒨᐦᒡ ᑳ ᐐᒌᑣᐤ 
ᐌᒥᔅᑎᑰᓰᐤᐦ ᐊᓂᔫ ᑖᓐ ᐙ ᐃᐦᑎᑣᐤ ᑲᔦ ᒫᒨ ᒌ ᐊᔨᒥᑐᑕᒧᒡ᙮  

ᐁᒄ ᐊᓐ ᒫᐅᒡ ᓃᔥᑕᒻ ᑖᓐ ᑳ ᐃᔑ ᐊᔨᒥᑐᑖᑲᓅᐦᒡ ᐆ ᐙ ᐃᔑ ᒋᐦᒋᐸᔨᐦᑖᑲᓅᐦᒡ ᑳᓇᑖ 
ᒋᔐᐅᒋᒫᐤ ᑲᔦ ᑰᐯᒃ ᑎᐯᔨᐦᒋᒉᓲ ᐊᓂᒌ ᐯᒦᐦᑲᐦᒀᐤ ᒉᒥᔅ ᐯᐃ ᓇᔅᑯᒧᐎᓂᔫ ᒌ 
ᐃᑎᓴᐦᐊᒧᐙᑲᓄᐎᒡ ᐅᐦᐸᐦᐆᐲᓯᒻ 2008 ᑳ ᐃᑎᓯᓈᑌᔨᒡ ᐊᔅᒌᐤ ᐊᒋᐦᑖᓱᐎᓂᔫ᙮ ᐊᓐ ᒫᒃ ᑳ 
ᐃᔑ ᐐᐦᑖᑯᐦᒡ ᐊᓂᒌ ᒥᔮᒨᐱᑣᐤ ᐁ ᓈᓂᑑ ᒋᔅᒉᔨᐦᑕᐦᒀᐤ ᐅᔫ (ᒀᒣᕝ) ᒌ ᒥᔮᑲᓄᐎᒡ ᒉᒌ 
ᐐᐦᑕᒧᐙᑣᐤ ᐊᓂᔫᐦ ᐯᒥᐸᔨᐦᑖᔨᒡ ᒉᒥᔅ ᐯᐃ ᓇᔅᑯᒧᐎᓂᔫ ᑖᓐ ᒋᐱᒌ ᐃᐦᑑᑖᑲᓅᔫ ᐅᔫ ᑳ 
ᐃᔑ ᐋᔨᒨᑌᔨᒡ, ᐁ ᐃᑌᔨᐦᑖᑯᓂᔨᑴ ᑌᑭᔅ ᒉᒌᔑ ᓈᓂᑑ ᒉᔅᒉᔨᐦᑖᑲᓄᔨᒡ ᓃᔥᑕᒻ᙮ 
ᐱᓈᔅᒌᐅᐲᓯᒻ 2008 ᐊᔅᒌᐤ ᐊᒋᐦᑖᓱᓐ, ᐊᓂᒌ ᒀᒣᕝ ᒌ ᐐᐦᑕᒧᒡ ᐁ ᓂᑐᐌᔨᐦᑖᑯᓂᔨᒡ ᒉᒌ 
ᓈᓂᑑ ᒋᔅᒉᔨᐦᑖᑲᓄᔨᒡ ᑖᓐ ᒉ ᐃᔑ ᑖᐦᑲᐦᐄᒉᐸᔨᒡ ᐊᔅᒋᔫ ᑲᔦ ᐱᒫᑎᓰᐎᓂᔫ ᐅᔫ 
ᐋᐸᑎᓱᐎᓂᔫ ᐅᐦᒋ᙮ ᐊᓂᔫ ᒫᒃ ᐅᒪᓯᓇᐦᐄᑲᓂᐙᐤ ᐁ ᐙᐐᐦᑖᑯᓂᔨᒡ ᑖᓐ ᒋᐹ ᐃᐦᑎᓈᓄᔫ 
ᒌ ᐃᑎᔕᐦᐊᒧᐙᑲᓅᔫᐦ ᐊᓂᔫ ᐯᒥᐸᔨᐦᑖᔨᒡ ᒉᒥᔅ ᐯᐃ ᓇᔅᑯᒧᐎᓂᔫ ᑳ ᑕᐦᑯᓯᔨᒋᐲᓯᒻ 2009 
ᐊᔅᒌᐤ ᐊᒋᐦᑖᓱᓐ᙮ 

ᐊᓂᔫ ᒪᓯᓇᐦᐄᑲᓂᔫ ᑳ ᐐᔥᑖᑣᐤ ᒀᒣᕝ ᒉ ᐃᐦᑎᓈᓄᔨᒡ ᐁᑯᓐ ᑳ ᐃᔑ ᓂᑐᐌᔨᐦᑕᐦᒀᐤ 
ᐊᑐᐙ ᑲᔦ ᑰᐯᒃ ᒋᔐᐅᒋᒫᐅᒡ᙮ ᐊᓂᒌ ᐊᑐᐙ ᒋᔐᐅᒋᒫᐤ ᐋᐸᒋᐦᐋᑲᓂᒡ ᒥᔮᒨᐱᑣᐤ ᐊᓂᑕ 
ᒀᒣᕝ ᐊᔫᐙᒃ ᒌ ᐃᐦᑕᑯᓂᔫ ᑖᓐ ᑳ ᐃᑕᓱᒫᑣᐤ ᒉᒌ ᐃᐦᑎᔨᒡ ᐊᓂᔫᐦ ᑲᒻᐸᓃ ᐅᔫ ᒫᐃᓂᔫ 
ᐙ ᒋᐦᒋᐸᔨᐦᑖᔨᒡ, ᐁ ᐐᒋᐦᐄᑯᔨᒡ ᐊᓂᔫ ᒥᔮᒧᐱᔨᒡ ᐁ ᓇᓈᑲᒋᐦᑖᔪᒡ ᓅᒃᓖᔭᕐ ᔮᒀᒥᓰᐎᓂᔫ᙮ 

ᐊᓂᒌ ᒫᒃ ᐊᑐᐙ ᒋᔐᐅᒋᒫᐤ ᐅᑖᐸᒋᐦᐋᑲᓐᐦ ᒥᔮᒨᐱᔥᑕᐦᒀᐤ ᐁ ᑲᓇᐙᐸᐦᑖᑲᓅᐦᒡ ᒉᒀᓐ  
ᐁᐐ ᒋᐦᒋᐸᔨᐦᑖᑲᓅᐦᒡ-ᔖᐗᓂᐦᒡ (ᒀᕓᑭᔅ) ᐊᓂᔫ ᐊᑐᐙ ᒋᔐᐅᒋᒫᐤ ᐋᐸᒋᐦᐋᑲᓐᐦ 
ᐯᒥᐸᔨᐦᑖᔨᒡ ᒉᒥᔅ ᐯᐃ ᓇᔅᑯᒧᐎᓂᔫ ᒌ ᒦᑰᒡ ᑖᓐ ᒉ ᐃᔑ ᐋᐸᑎᓰᐦᑲᐦᑕᐦᒀᐤ ᒥᒋᓲᐲᓯᒻ 

2009 ᑳ ᐅᒋᔥᑌᔨᒡ ᐊᔅᒌᐤ ᐊᒋᐦᑖᓱᐎᓂᔫ᙮ ᐊᓐ ᒫᒃ ᑲᒻᐸᓃ ᐙ ᒋᐦᒋᐸᔨᐦᑖᑦ ᐅᔫ 
ᐋᐸᑎᓱᐎᓂᔫ ᒌ ᐅᔑᐦᑖᐤ ᒪᓯᓇᐦᐄᑲᓂᔫ ᐁ ᐐᐦᑕᐦᒃ ᑖᓐ ᒉᐃᔑ ᑖᐦᑲᐦᐄᒉᐸᔨᒡ ᐊᔅᒋᔫ ᐊᓂᔫ 
ᐙ ᐃᐦᑎᑦ ᐁᒄ ᒥᔅᑰᑎᓅᐲᓯᒻ 2009 ᐊᔅᒌᐤ ᐊᒋᐦᑖᓱᓐ ᐁᑯᑦ ᑳ ᒥᔮᑦ ᐊᓂᔫ ᒀᒣᑭᔅ ᒉ 
ᑲᓇᐙᐸᐦᑕᒥᔨᒡ ᐅᔫ ᒪᓯᓇᐦᐄᑲᓂᔫ, ᐊᓂᔫᐦ ᑫᓇᐙᐸᐦᑕᒥᔨᒡ ᒪᓯᓇᐦᐄᑲᓐᐦ ᒉᒀᓐ ᐁᐐ 
ᒋᐦᒋᐸᔨᐦᑖᑲᓅᐦᒡ᙮ 

ᐊᓐ ᑲᒻᐸᓃ ᐙ ᒋᐦᒋᐸᔨᐦᑖᑦ ᐅᔫ ᐋᐸᑎᓱᐎᓂᔫ ᒌ ᓂᔥᑑᓀᐤ ᐄᓅᐦ ᑲᔦ ᐌᒥᔅᑎᑰᓰᐤ, ᒌ 
ᐐᒋᐦᐄᑰ ᒋᔐᐅᒋᒫᐤ ᐋᐸᒋᐦᐋᑲᓐᐦ ᑲᔦ ᐊᓂᔫ ᒥᔮᒧᐱᔨᒡ ᐁ ᓇᓈᑲᒋᐦᑖᔨᒡ ᓅᒃᓖᔭᕐ 
ᔮᒀᒥᓰᐎᓂᔫ ᑲᔦ ᐊᓂᔫ ᒀᕓᑭᔅ᙮ ᓃᔣᐤ ᒌ ᓂᔥᑑᐐᓈᓅ ᒀᒣᑭᔅ ᑲᔦ ᒀᕓᑭᔅ ᐁᒌ 
ᐱᒥᐸᔨᐦᑖᑣᐤ᙮ ᐃᔅᑯᑕᒃ ᒫᒃ ᑳ ᐃᐦᑑᑖᑲᓅᐦᒡ ᐆ ᐁᒄ ᐊᓂᒌ ᒀᕓᑭᔅ ᑳ ᑲᓇᐙᐸᐦᑕᐦᒧᐙᑣᐤ 
ᐅᒪᓯᓇᐦᐄᑲᓂᔫ ᐊᓂᔫ ᑲᒻᐸᓃ ᑖᓐ ᑳ ᐃᔑ ᐐᐦᑕᒥᔨᒡ ᒉ ᐃᔑ ᑖᐦᑲᐦᐆᑌᔨᒡ ᐊᔅᒋᔫ ᐊᓂᔫ 
ᐋᐸᑎᓱᐎᓂᔫ ᐅᐦᒋ, ᑲᔦ ᐊᓂᔫ ᒪᓯᓇᐦᐄᑲᓂᔫ ᐄᓅᒡ ᑳ ᐅᔑᐦᑖᑣᐤ, ᓀᔅᑕ ᑯᑕᑲᒡ ᐊᐌᓂᒌ 
ᑖᓐ ᐁ ᐃᑌᔨᐦᑕᒥᐦᐄᑯᑣᐤ ᑲᔦ ᒫᒃ ᐊᓂᔫ ᑳ ᐃᔑ ᐐᔥᑖᑲᓄᔨᒡ ᒋᐹ ᐃᔑ ᓇᓈᑲᑐᐌᔨᐦᑖᑲᓅ᙮ 

 

ᐊᓐ ᒉᔅᑎᒫᐅᒡ ᒉᒌᔑ ᓇᓈᑲᑐᐌᔨᐦᑖᑲᓅᐦᒡ ᐊᔅᒌ ᑲᔦ ᐱᒫᑎᓰᐎᓐ ᐁ ᑲᓇᐙᐸᐦᑖᑲᓅᐦᒡ  

ᐊᓐ ᒪᓯᓇᐦᐄᑲᓐ ᑳ ᐅᔑᐦᑖᑲᓅᐦᒡ ᒉᒌ ᐐᐦᑖᑯᐦᒡ ᑖᓐ ᒉᒌᔑ ᑖᐦᑲᐦᐄᒉᐸᔨᐦᒡ ᐊᔅᒌ ᒫᐤ ᑳ ᐃᔑ 
ᓂᑐᐌᔨᐦᑖᑯᐦᒡ ᒉᒌ ᒫᒥᑐᓀᔨᐦᑖᑲᓅᐦᒡ: 

• ᑖᓐ ᒉ ᐃᔑ ᑖᐦᑲᐦᐄᒉᐸᔨᐦᒡ ᐊᔅᒌ ᑲᔦ ᐱᒫᑎᓰᐎᓐ ᐆ ᐋᐸᑎᓱᐎᓐ ᐁᐐ 
ᒋᐦᒋᐸᔨᐦᑖᑲᓅᐦᒡ, ᐊᔅᒋ ᒉ ᐃᔑ ᑖᐦᑲᐦᐄᒉᐸᔨᐦᒡ ᒉᒀᓐ ᐁᑳ ᒥᔫᐸᔨᐦᒉ ᐁ ᐃᑖᐸᑕᐦᒡ 
ᒫᒃ ᐋᐸᑎᓰᓲᒡ ᒉᒀᔫ ᐃᔅᐸᔨᑣᐌᓂᒡ ᒣᒀᒡ ᐊᓂᑌ ᐁ ᐃᐦᑖᑣᐤ; 

• ᑖᓐ ᒉ ᐃᔑ ᐌᑖᒡ ᑖᐦᑲᐦᐆᑌᒡ ᒉᒀᓐ ᐊᓂᑕ ᒉ ᓅᑕᓯᓈᓅᐦᒡ; 
• ᒉᒀᓐ ᐌᐦᒋ ᐐ ᐃᐦᑑᑖᑲᓅᐦᒡ ᐆ ᐋᐸᑎᓱᐎᓐ; 
• ᑖᓐ ᐋᐦᒌᐤ ᒉᒌ ᐃᐦᑎᓈᓅᐦᒡ ᐁ ᐱᒥᐸᔪᐦᑖᑲᓅᐦᒡ ᐆ ᐋᐸᑎᓱᐎᓐ ᒉᒌ ᒥᔫᐸᔨᐦᒡ ᒫᒃ 
ᐁᑳ ᒉᒌ ᔔᓕᔮᐅᒡ ᐁᑎᑑ ᑲᔦ ᒫᒃ ᑖᓐ ᒉ ᐃᔑ ᑖᐦᑲᐦᐄᒉᐸᔪᐦᒡ ᐊᔅᒌ ᐆ ᐋᐦᒌᐤᐦ 
ᐃᐦᑎᓈᓅᐦᒉ; 

• ᑖᓐ ᒉ ᐃᔑ ᑖᐦᑲᐦᐆᑌᒀᐤᐦ ᐊᓂᐦᐄ ᒉᒀᓐᐦ ᐊᓂᑕ ᐁ ᐃᐦᑕᑯᐦᒀᐤ ᒉᒌ ᐅᐦᒋ 
ᐅᔑᐦᑖᑲᓅᐦᒡ ᑯᑕᒡ ᒉᒀᓐ᙮    

ᒉᒌ ᒋᔅᒉᔨᐦᑖᑯᐦᒡ ᒫᒃ ᑖᓐ ᒉ ᐃᔑ ᑖᐦᑲᐦᐆᑌᒡ ᐊᔅᒌ ᑲᔦ ᐱᒫᑎᓰᐎᓐ, ᐆ ᑲᒻᐸᓃ ᒌ ᐄᑖᑲᓅ 
ᒉᒌ ᒪᓯᓇᐦᐊᐦᒃ ᑖᓐ ᐁ ᐃᔑ ᑖᐦᑲᐦᐆᑌᔨᒀᐤ ᐅᔫ ᒉᒀᔫ ᐊᓂᔫ ᐅᐦᒋ ᑖᓐ ᐙ ᐃᔑ 
ᒋᐦᒋᐸᔨᐦᑖᑦ: 

• ᓂᐱᔫ; 
• ᐊᔅᒌ ᑲᔦ ᒉ ᐃᔑ ᑖᐦᑲᐦᐆᑌᒡ ᐊᓐ ᐁ ᐃᔅᑯᑕᒧᑖᑲᓅᐦᒡ; 
• ᐊᔅᒌᐦᒡ ᑲᔦ ᓂᐲᐦᒡ ᐁ ᓂᐦᑖᐅᒋᐦᒡ ᒉᒀᓐ; 
• ᐊᐌᓰᓯᒡ ᓵᔅ ᐁᑳ ᓈᔅᒡ ᑳ ᐃᐦᑖᑣᐤ ᒫᒃ ᐊᓂᒌ ᓂᔮᓈᑲᒋᐦᐋᑲᓅᑣᐤ ᑲᔦ ᐊᓂᑌ 
ᐊᓂᔫ ᒨᔥ ᑳ ᐊᐃᐦᑖᑣᐤ; 

• ᐊᐌᓰᓴᒡ ᑲᔦ ᐊᓂᑌ ᐊᓂᔫ ᐁ ᐃᐦᑖᑣᐤ; 
• ᐱᔦᓲᒡ, ᐱᔦᓰᓯᒡ; 
• ᓇᒣᓴᒡ ᑲᔦ ᐊᓂᑌ ᐁ ᐃᐦᑖᑣᐤ; 
• ᐄᓅ ᒥᔫᐱᒫᑎᓰᐎᓐ; 
• ᐱᒫᑎᓰᐎᓐ ᑲᔦ ᐄᑖᑎᓰᐎᓐ ᐁ ᑖᐦᑲᐦᐆᑌᒡ; 
• ᒉ ᐃᔑ ᐐᒋᐦᐄᐌᐸᔨᐦᒡ ᔔᓕᔮᐤ ᐁ ᑲᓇᐙᐸᒫᑲᓅᑦ; 

• ᐊᓐ ᐊᔅᒌ ᐊᓂᑌ ᒉ ᐋᐸᑎᓯᓈᓅᐦᒡ; 
• ᓂᑑᐦᐆᔅᒌ ᑲᔦ ᑖᓐ ᐁ ᐃᔑ ᐃᐦᑕᑯᐦᒡ ᐊᓂᑕ ᐁᒌ ᒥᔅᑳᑲᓅᐦᒡ ᐌᔅᑲᒡ ᐄᓅᒡ ᐁᒌ 
ᐃᐦᑖᐙᑯᐸᓀᓂᒡ᙮   

ᒣᒀᒡ ᑳ ᐱᒥᐸᔨᔨᒡ ᐁ ᐊᔨᒥᑐᑖᑲᓅᐦᒡ ᐆ ᐊᓂᒌ ᒀᕓᑭᔅ, ᒫᐅᔫᐦ ᒉᒀᔫᐦ ᑳ ᐐᐦᑕᐦᒀᐤ ᓇᓈᐦᑰ 
ᐊᐌᓂᒌ ᐁ ᐃᔑ ᒥᑯᔥᑳᑌᔨᐦᑕᒥᐦᐄᑯᑣᐤ: 

• ᒥᓯᐌ ᒉᒀᓐ ᒉ ᓇᓈᔫᐦᑖᑲᓅᐦᒡ, ᓂᐲ ᐁᐅᒄ ᓈᔅᒡ ᑳ ᐊᔨᒥᑐᑖᑲᓅᐦᒡ; 
• ᐋᐸᑎᓱᐎᓐᐦ ᑲᔦ ᐋᐸᑎᓱᐎᓐ ᒋᔅᑯᑕᒫᒉᐎᓐᐦ ᒉᒌ ᐃᐦᑕᑯᐦᒀᐤ; 
• ᐁ ᑯᔥᑕᐦᒀᐤ ᐊᐌᓂᒌ ᑖᓐ ᒉᒌ ᐃᐦᑑᑖᒉᒪᑲᓂᔨᒡ ᐊᓂᔫ ᒉᒀᔫ ᒉ ᐅᐦᑎᓂᑲᓄᔨᒡ ᐊᓐᑕ 
ᒫᐃᓂᒡ ᒫᒃ ᑖᓂᑌ ᒉ ᑲᓇᐌᔨᐦᑖᑲᓄᔨᒡ; 

• ᑖᓐ ᒉ ᐃᔑ ᐌᑖᒡ ᑖᐦᑲᐦᐆᑌᒡ ᒉᒀᓐ ᐊᓂᑕ ᒉ ᓅᑕᓯᓈᓅᐦᒡ; 
• ᑖᓐ ᒉ ᐃᔑ ᐐᒋᐦᐄᑯᑣᐤ ᐊᐌᓃᒌ ᐅᔫ ᐋᐸᑎᓱᐎᓂᔫ 

ᐊᓂᒌ ᒀᕓᑭᔅ ᓇᒧᐃ ᒥᓯᐌ ᓇᐦᐁᔨᐦᑕᒧᒡ ᑖᓐ ᑳ ᐃᔑ ᓂᔥᑰᔑᐦᐄᑯᑣᐤ ᐁ ᒌᔑ ᑲᑴᒋᒫᑣᐤ 
ᐁᑎᑑ ᒉᒌ ᐐᐦᑕᒥᔨᒡ ᒣᒀᒡ ᑳ ᐱᒥᐸᔨᓂᔨᒡ ᐁ ᓈᓂᑑ ᒋᔅᒉᔨᐦᑕᐦᒀᐤ ᒉ ᐃᔑ ᑖᐦᑲᐦᐄᒉᐸᔨᒡ 
ᐅᔫ᙮ ᒧᐌᐦᒡ ᐊᓂᔫ ᑳ ᑲᑴᒋᒫᑲᓅᑣᐤ ᑖᓐ ᒉ ᐃᔑ ᑖᐦᑲᐦᐄᒉᐸᔨᒡ ᓂᐱᔫ ᓇᒧᐃ ᓇᐦᐋᐤ ᐅᐦᒌ 
ᐐᐦᑕᒥᔫ ᒉ ᐃᔅᐸᔨᒡ ᐁᒄ ᐅᒌ ᒀᕓᑭᔅ ᒥᔮᒨᐱᑣᐤ ᒌ ᐅᔑᐦᑖᑣᐅᒡ ᒪᓯᓇᐦᐄᑲᓂᔫ ᐁ ᐐᐦᑕᐦᒀᐤ 
ᑖᓐ ᒋᐹ ᐃᐦᑎᓈᓅᔫ ᒉᒌ ᒥᔫᐸᔨᐦᑖᑲᓅᐦᒡ ᒉᒀᓐ ᑲᔦ ᒦᓐ ᒉᒌ ᑲᓇᐙᐸᐦᑖᑲᓅᐦᒡ ᑖᓐ ᑳ 
ᐃᔅᐸᔨᐦᒡ᙮ ᑲᔦ ᒫᒃ, ᓇᒧᐃ ᑖᐺ ᓇᔅᑯᒨᒡ ᐊᐌᓂᒌ ᒉᒌ ᐃᐦᑕᑯᐦᒡ ᐆ ᒫᐃᓐ, ᐁᐅᒄ ᑮᐹ ᐁ 
ᒋᔅᒉᔨᐦᑖᑲᓅᐦᒡ ᐁ ᐃᑌᔨᐦᑖᑯᐦᒡ ᐆ ᔫᕂᓂᔭᒻ ᑳ ᐃᓯᓂᐦᑳᑌᒡ ᑲᔦ ᐊᓐ ᐁ ᐄᑖᐸᑕᐦᒡ, ᑲᔦ ᒫᒃ 
ᐁᑳ ᑯᐃᔅᒄ ᐅᐦᒋ ᐃᔑ ᐙᐐᐦᑕᒧᐙᑦ ᐊᐌᔫᐦ ᐊᓐ ᑲᒻᐸᓃ᙮  ᐊᓐ ᒫᒃ ᑲᒻᐸᓃ ᓂᑐᐌᔨᐦᑖᑯᓲ 
ᑯᐃᔅᒄ ᒉᒌᔑ ᐐᐦᑕᐦᒃ ᒉᒌ ᑖᐺᐅᒉᔨᒥᑯᑦ ᒥᔅᑎᓯᓃᐤ ᐄᓅᐦ᙮  

 

ᒉ ᐃᐦᑎᓈᓅᐦᒡ ᐁᑳ ᓈᔅᒡ ᒉᒌ ᑖᐦᑲᐦᐄᒉᐸᔨᐦᒡ ᒉᒀᓐ ᑲᔦ ᒉ ᓂᑑ ᒉᔅᒉᔨᐦᑖᑲᓅᐦᒡ ᒫᓐᐦ  

ᐊᓐ ᓇᓈᐦᑰ ᒉ ᐃᐦᑎᓈᓅᐦᒡ ᐁ ᐐ ᒥᔫᓈᑯᐦᑖᑲᓅᐦᒡ ᑖᓐ ᒉ ᐃᔑ ᑖᐦᑲᐦᐄᒉᐸᔨᐦᒡ ᐊᔅᒌ ᔮᐃᑌ 
ᒥᓯᐌ ᒋᑲ ᐃᐦᑑᑖᑲᓅ ᑖᓐ ᒉ ᐃᔑ ᓇᐦᐄᐸᔨᐦᒡ ᑲᔦ ᐁᑳ ᒥᔅᑕᐦᐄ ᔔᓕᔮᐤ ᒉ ᐋᐸᒋᐦᐋᑲᓅᑦ, 
ᐊᓯᒡ ᐊᓂᔫ ᑳᐐ ᐃᐦᑎᑦ ᐆ ᑲᒻᐸᓃ ᔅᑕᕌᑎᒀ ᒣᒀᒡ ᑳ ᐐᔦᔨᐦᑕᐦᒃ ᒉ ᐃᔑᓈᑯᓂᔨᒡ ᐅᔫ 
ᐋᐸᑎᓱᐎᓂᔫ ᐊᓐ ᑳ ᐋᔨᒨᑌᒡ ᐊᓂᑌ ᐊᓐ ᒪᓯᓇᐦᐄᑲᓐ ᐁ ᐐᐦᑖᐦᑯᐦᒡ ᒉ ᐃᔑ ᑖᐦᑲᐦᐆᑌᒡ 
ᐊᔅᒌ ᑲᔦ ᑖᓐ ᐁᑎᑑ ᑳ ᐃᔑ ᐐᐦᑕᐦᒃ ᐙ ᐃᐦᑎᑦ ᐅ ᑲᒻᐸᓃ᙮ ᑲᔦ ᒫᒃ ᐊᓂᒌ ᒀᕓᑭᔅ 
ᐊᓯᒋᓯᓈᑌᔫ ᑖᓐ ᑳ ᐃᑌᔨᐦᑕᐦᒀᐤ ᐐᐙᐤ ᒋᐱᒌ ᐃᐦᑎᓈᓅᔫ ᐁᑳ ᓈᔅᒡ ᒉᒌ ᑖᐦᑲᐦᐆᑌᒡ ᒉᒀᓐ 
ᐊᓂᔫ ᐊᑐᐙ ᐋᐸᒋᐦᐋᑲᓐᐦ ᓂᔮᓈᑲᒋᐦᑖᔨᒡ ᒉᒥᔅ ᐯᐃ ᓇᔅᑯᒧᐎᓂᔫ ᐁᒌ ᒥᔮᑣᐤ, ᑲᔦ ᒫᒃ 
ᐁᑯᑦ ᒉ ᐊᓯᒋᐸᔨᓂᔨᒡ ᑖᓐ ᐙ ᐃᐦᑎᑣᐤ ᐊᓂᒌ ᒥᔮᒧᐱᑣ ᐁ ᓇᓈᑲᒋᐦᑖᑣᐤ ᓅᒃᓖᔭᕐ 
ᔮᒀᒥᓰᐎᓂᔫ᙮ ᐊᓂᒌ ᒀᒣᑭᔅ ᐊᔫᐙᒃ ᒌ ᐎᔦᔨᐦᑕᒧᒡ ᑖᓐ ᒉ ᐃᐦᑎᓈᓅᐦᒡ ᐁ 
ᓇᓈᑲᑐᐌᔨᐦᑖᑲᓅᐦᒡ ᐆ ᐋᐸᑎᓱᐎᓐ ᑖᓐ ᒉ ᐃᔑ ᑖᐦᑲᐦᐄᒉᐸᔨᐦᒡ ᔮᐃᑌᐃ ᒉᒌ ᐃᔥᐸᔨᐦᒡ ᑖᓐ 
ᑳ ᐃᔑ ᐐᐦᑖᑯᐦᒡ ᒉ ᐃᔅᐱᔅ ᑖᐦᑲᐦᐄᒉᐸᔨᐦᒡ ᐁᒌ ᓂᑑ ᒋᔅᒉᔨᐦᑖᑲᓅᐦᒡ ᐆ ᐙ ᐃᔑ 
ᒋᐦᒋᐸᔨᐦᑖᑲᓅᐦᒡ ᑲᔦ ᒫᒃ ᒉᒌ ᐐᒋᐦᐄᐌᐸᔨᐦᒡ ᒥᓯᐌ ᑖᓐ ᑳ ᐃᔑ ᐎᔦᔨᐦᑖᑲᓅᐦᒡ ᒉ 
ᐃᐦᑎᓈᓅᐦᒡ ᐁ ᐐ ᓇᑳᐦᐄᑲᓅᐦᒡ ᐁᑳ ᐁᑎᑑ ᒉᒌᔑ ᐗᓈᒋᐦᑖᑲᓅᐦᒡ ᒉᒀᓐ᙮ 

ᑲᔦ ᒫᒃ ᐁ ᐃᐦᑕᑯᐦᒀᐤ ᒉᒀᔫᐦ ᐁᑳ ᐃᔑ ᓇᐦᐁᔨᐦᑖᑲᓅᐦᒀᐤ ᑲᔦ ᑯᑕᒃ ᒉᒀᔫᐦ ᐁᑳ ᐁᔅᒄ 
ᓇᐦᐋᐤ ᒋᔅᒉᔨᐦᑖᑯᐦᒀᐤ ᒉ ᐃᔅᐸᔨᐦᒀᐤ ᐊᓐ ᑮᐹ ᑖᓐ ᑳ ᐃᔑ ᓈᓂᑑ ᒋᔅᒉᔨᐦᑖᑲᓅᐦᒡ ᐆ, 
ᒀᕓᑭᔅ ᐃᑌᔨᐦᑕᒧᒡ ᒉ ᓂᑐᐌᔨᐦᑖᑯᐦᒡ ᓇᓈᐦᑰ ᐊᓂᑌ ᒉᒌ ᐅᐦᒌ ᐱᒦᐦᑳᑲᓅᐦᒡ ᒉᔅᑎᓈᔅ ᒉᒌ 
ᓂᑑ ᒋᔅᒉᔨᐦᑖᑲᓄᐦᒀᐤ ᐊᓂᔫᐦ ᒉᒀᔫᐦ ᑳ ᐄᓈᓅᐦᒡ ᒉ ᑖᐦᑲᐦᐆᑌᒀᐤ ᑲᔦ ᒫᒃ ᐙᒋᐦᐄᐌᐸᔨᑴ 
ᑖᓐ ᐁ ᐃᐦᑎᓈᓅᐦᒡ ᐁ ᓇᓈᑲᒋᐦᑖᑲᓅᐦᒡ ᐊᓂᑕ ᐙᔥᑳ ᐐᐐᑎᒥᐦᒡ ᑖᓐ ᐁ ᐃᔑ ᑖᐦᑲᐦᐆᑌᒡ 

ᐆ ᐋᐸᑎᓱᐎᓐ ᐅᐦᒋ᙮ ᑲᔦ ᒫᒃ, ᓇᔅᑯᒧᓈᓅᐦᒉ ᐊᓂᑌ ᐅᐦᒋ ᑰᐯᒃ ᑲᔦ ᐊᑐᐙ 
ᑎᐯᔨᐦᑎᒉᓰᓈᐦᒡ ᒉᒌ ᐃᐦᑕᑯᐦᒡ ᐆ ᐋᐸᑎᓱᐎᓐ ᑲᔦ ᓇᔅᑯᒧᑣᐌᓂᒡ ᐊᓂᒌ ᒥᔮᒧᐱᑣᐤ ᑖᓐ ᒉ 
ᐃᔑ ᐊᔮᒀᒦᓈᓅᐦᒡ ᐊᓂᑌ ᐁ ᐃᐦᑕᑯᐦᒡ ᒉᒀᓐ ᐁ ᑯᔥᑖᑎᑯᐦᒡ ᒉᒌ ᐹᐦᑳᑌᒡ, ᐁᒄ ᐊᓐ ᑲᒻᐸᓃ 
ᑲᑕ ᓂᑐᐌᔨᐦᑖᑯᓲ ᒥᓯᐌ ᒉᒌ ᐃᐦᑑᑕᐦᒃ ᑖᓐ ᐊᔪᐙᒃ ᐁ ᐃᑕᔓᒥᑯᑦ ᑰᐯᒃ ᒉ ᐃᐦᑑᑕᐦᒃ ᑲᔦ ᒫᒃ 
ᐊᓂᔫᐦ ᒥᔮᒧᐱᔨᒡ ᐁ ᓇᓈᑲᒋᐦᑖᔪᒡ ᓅᒃᓖᔭᕐ ᔮᒀᒥᓰᐎᓂᔫ, ᐊᓐ ᑲᒻᐸᓃ ᑲᔦ ᑲᑕ 
ᓂᑐᐌᔨᐦᑖᑯᓲ ᔮᐃᑌᐃ ᒥᓯᐌ ᒉᒌ ᐃᐦᑑᑕᐦᒃ ᐊᓂᔫ ᑳ ᐃᑕᔓᒥᑯᑦ ᑰᐯᒃ ᐊᔫᐙᒃ ᒉᒌ ᐃᐦᑑᑕᐦᒃ 
ᑲᔦ ᐊᓂᔫᐦ ᒥᔮᒧᐱᔨᒡ ᐁ ᓇᓈᑲᒋᐦᑖᔪᒡ ᓅᒃᓖᔭᕐ ᔮᒀᒥᓰᐎᓂᔫ ᐁᐅᑯᔫ ᑳᐤ ᒉᒌ ᓂᑑ 
ᒋᔅᒉᔨᐦᑕᐦᒃ ᑖᓐ ᐁ ᐃᔅᐸᔨᒡ ᐅᑕᑐᔅᒉᐎᓐ ᑲᔦ ᐊᔻᒀᐤ ᐁ ᐃᐦᑑᑕᒧᑴ ᑖᓐ ᑳ ᐃᔑ ᒥᔮᑲᓅᑦ ᒉ 
ᐃᔑ ᓇᓈᑲᑐᐌᔨᐦᑕᐦᒃ ᑲᔦ ᒉ ᐃᐦᑎᑦ᙮ 

 

ᐊᓂᐦᐄ ᒉᒀᔫᐦ ᓵᔅ ᐌᔅᑲᒡ ᑳ ᐅᔥᑖᐸᔨᐦᐄᐌᒀᐤ 

ᐊᓐ ᑳ ᐃᔑ ᓈᓂᑑ ᒋᔅᒉᔨᐦᑖᑲᓅᐦᒡ ᑖᓐ ᒉ ᐃᔑ ᑖᐦᑲᐦᐄᒉᐸᔨᐦᒡ ᐊᓐ ᐋᐸᑎᓱᐎᓐ ᐙ 
ᒋᐦᒋᐸᔨᐦᑖᑲᓅᐦᒡ ᐊᓂᑌ ᒫᑐᓱᓴᒡ ᐅᑕᔅᒌᐙᐦᒡ ᒌ ᓂᔥᑎᓐᐦ ᐊᓂᐦᐄ ᒉᒀᔫᐦ ᐁᒌ ᓂᓯᑑᓈᑯᐦᒀᐤ 
ᐁ ᐅᔥᑕᐌᔨᐦᑕᒥᐦᐄᐌᒀᐤ, ᐊᓐ ᐅᐦᒋ ᐁ ᒋᔅᒉᔨᐦᑖᑲᓅᐦᒡ ᒉ ᐃᐦᑕᑯᐦᒡ ᐁᔅᒄ ᒫᐃᓐ ᐊᓂᑌ᙮ ᐊᓐ 
ᒌᔥᑕᒻ ᒉᒀᓐ ᑳ ᐅᔥᑖᐸᔨᐦᐄᐌᒡ ᐁᐅᑰ ᐁ ᓂᑐᐌᔨᐦᑖᑯᐦᒡ ᑌᑭᔅ ᒉᒌ ᐐᐦᑖᑲᓅᐦᒡ ᑖᓐ ᓂᐦᐋᐤ 
ᐁ ᐃᔑᓈᑯᐦᒡ ᐊᓐ ᐊᔅᒌ ᑲᔦ ᒉᒀᓐ ᐁ ᐃᐦᑕᑯᐦᒡ ᐊᓂᑌ ᑲᔦ ᒫᒃ ᑖᓐ ᒉ ᐃᔑ ᑖᐦᑲᐦᐄᒉᐸᔨᒡ 
ᐊᓂᔫ ᑖᓐ ᐙ ᐃᔑ ᐋᐸᑎᓯᑦ ᐊᓐ ᑲᒻᐸᓃ ᐊᓂᑌ᙮ ᐁᒄ ᒫᒃ ᒀᕓᑭᔅ ᑳᐤ ᒉᒌ 
ᑲᓇᐙᐸᐦᑖᑲᓅᐦᒡ ᑖᓐ ᑳ ᐃᔑ ᐋᐸᑎᓰᐦᑲᐦᑖᑲᓅᐦᒡ ᐊᓯᒋ ᒉᒌ ᐐᐦᑖᑲᓅᐦᒡ ᑖᓐ ᓇᐦᐋᐤ ᐁ 
ᐃᔑᓈᑯᐦᒡ ᐊᓐ ᐊᔅᒌ ᐁᔅᒄ ᐁᑳ ᐱᔅᒉᔨᐦᑖᑲᓅᐦᒡ (ᓂᐲ, ᔦᑳᐤ, ᓇᒣᓴᒡ, ᐱᔦᓲᒡ ᑲᔦ ᐊᐌᓰᓴᒡ)᙮  

ᐁᒄ ᐊᓐ ᒦᓐ ᑯᑕᒡ ᒉᒀᓐ ᑳ ᐅᔥᑖᐸᔨᐦᐄᐌᒡ ᐁᐅᑰ ᒉ ᓇᔅᑯᒧᐙᑴᓂᒡ ᐊᐌᓂᒌ ᐅᔫ 
ᐋᐸᑎᓱᐎᓂᔫ ᒉᒌ ᐃᐦᑑᑖᑲᓄᔨᒡ, ᒥᔅᑎᓯᓃᐤ ᐄᓅᒡ ᐁᑳ ᓀᐦᐁᔨᐦᑕᒧᐙᑴᓂᒡ ᒫᒃ ᒉ 
ᒋᐱᐦᒌᓈᓅᑴ ᔫᕂᓂᔭᒻ ᐁ ᓈᓂᑐᐦᐄᑲᓅᐦᒡ ᒫᒃ ᐁ ᐅᔑᐦᑖᑲᓅᐦᒡ ᐅᑕ ᑰᐯᒃ᙮ ᒥᔅᑎᓯᓃᐦᒡ 
ᒫᐦᒋᔅᑕᐃ ᑳ ᓂᔥᑐᐐᓈᓅᐦᒡ ᒥᔅᑰᑎᓅᐲᓯᒻ 2010 ᐊᔅᒌᐤ ᐊᒋᐦᑖᓱᓐ, ᓇᒧᐃ ᐅᐦᒋ ᓇᔅᑯᒨᒡ 
ᐄᓅᒡ ᒉᒌ ᐃᐦᑑᑖᑲᓅᐦᒡ ᐆ, ᒥᐦᒉᑐ ᐊᐌᓂᒌ ᐊᓂᑕ ᑳ ᐃᐦᑖᑣᐤ ᓇᒧᐃ ᐅᐦᒋ ᒥᔦᔨᐦᑕᒧᒡ ᑖᓐ 
ᑳ ᐃᔑ ᓇᔅᑴᐅᔑᐦᐋᑲᓅᑣᐤ ᒉᒀᔫ ᐁᒌᔑ ᑲᑴᒋᐦᒉᔨᒧᑣᐤ, ᐊᓂᔫᐦ ᑮᐹ ᔫᕂᐃᓂᔭᒻ ᒫᐃᓐᐦ 
ᐁᒌ ᐋᔨᒨᐦᐄᑯᑣᐤ ᒉ ᐃᐦᑕᑯᓂᐙᑴᓐᐦ ᐅᑌ ᐄᓅ ᐊᔅᒌᐦᒡ᙮ ᒥᒄ ᒫᒃ, ᓇᒪᔦᐤ ᒀᕓᑭᔅ ᒉᒌ 
ᓂᔥᑰᔑᐦᑣᑦ ᐅᔫ ᐁ ᐃᔑ ᑲᑴᒋᐦᒉᔨᒧᓈᓄᔨᒡ᙮ ᐁᔫ ᑲᔦ, ᐊᓐ ᑲᒻᐸᓃ ᒉᒌ ᓂᔥᑰᔑᐦᑣᑦ ᐅᔫ 
ᑳ ᐃᔑ ᑲᑴᒋᐦᒉᔨᒧᓈᓄᔨᒡ, ᒌ ᓇᔅᑯᒨ ᒉᒌ ᐃᐦᑖᔨᒡ ᐊᐌᔫ ᐁ ᒫᒨᐱᔥᑕᒥᔨᒡ ᐅᔫ ᑲᔦ ᒌ ᒥᔦᐤ 
ᐋᐸᑎᓱᐎᓂᔫ ᐊᓂᔫ ᑳ ᒫᒨᐱᔨᒡ ᐁ ᓅᑕᓯᓈᓅᐦᒡ ᑳ ᓇᓈᑲᒋᐦᑖᔨᒡ ᒉ ᐙᐐᐦᑕᒧᐙᔨᒡ 
ᒥᔅᑎᓯᓃᐤ ᐄᓅᐦ ᑖᓐ ᐁ ᐊᑎ ᐃᔅᐸᔨᐦᒡ ᐆ ᐁ ᐊᔨᒥᑐᑖᑲᓅᐦᒡ᙮  

ᐁᒄ ᐊᓐ ᓂᔥᑐ ᒉᒀᓐ ᐌᔥᑖᐸᔨᐦᐄᐌᒡ ᐁᐅᑰ ᒀᕓᑭᔅ ᐁᒌ ᐋᐦᒋᐦᑖᑣᐤ ᐊᓂᔫᐦ ᒉᒀᔫᐦ ᑳᐐ 
ᐃᐦᑑᑖᑲᓄᔨᒀᐤ ᐆ ᐋᐸᑎᓱᐎᓐ ᐁ ᐐ ᒋᐦᒋᐸᔨᐦᑖᑲᓅᐦᒡ᙮ ᐁᒄ ᒫᒃ ᒧᐌᐦᒡ, ᒥᒋᓲᐲᓯᒻ 2011 
ᐊᔅᒌᐤ ᐊᒋᐦᑖᓱᓐ, ᐊᓐ ᑲᒻᐸᓃ ᑳᐤ ᒌ ᐅᑎᓇᒻ ᐁᒌ ᑲᑴᒋᐦᒉᔨᒧᑦ ᒉᒌ ᐱᒦᐦᑲᐦᒃ ᐊᓂᔫ ᐱᐳᓐ 
ᒣᔅᑲᓈᔫ ᐊᓂᑕ ᐅᐦᒋ ᐊᓂᔫ ᐄᔅᒣᐃᓐ ᒫᐃᓂᔫ, ᑲᔦ ᒫᒃ ᓂᔅᒋᐲᓯᒻ 2001, ᐊᓂᒌ ᒥᔮᒧᐱᑣᐤ 
ᐁ ᓇᓈᑲᒋᐦᑖᑣᐤ ᓅᒃᓖᔭᕐ ᔮᒀᒥᓰᐎᓂᔫ ᒌ ᐐᐦᑕᒧᐌᐅᒡ ᒀᕓᑭᔅ ᐊᓂᔫᐦ ᑲᑉᐸᓂᐦ ᐁᑳ 
ᐯᔭᑯᓂᐦᒡ ᐅᐦᒋ ᐃᑎᐦᑖᑯᓃᒡ ᑖᓐ ᑳ ᐃᔑ ᐐᐦᑕᒫᑯᑣᐤ ᑖᓂᑌ ᑳ ᐃᑖᓯᑰᐦᑖᑲᓅᐦᒡ ᒫᐦᒋᒡ ᒪᒑᐴ᙮ 
ᐆ ᒫᒃ ᐅᐦᒋ, ᓂᑐᐌᔨᐦᑖᑯᓐ ᒦᓐ ᒉᒌ ᑲᓇᐙᐸᐦᑖᑲᓅᐦᒡ ᐊᓐ ᒪᓯᓇᐦᐄᑲᓐ ᑲᔦ ᑖᓐ ᒉ ᐃᔑ 
ᑖᐦᑲᐦᐆᑯᑣᐤ ᓇᒣᓴᒡ ᑲᔦ ᓂᐲᐦᒡ ᑳ ᐃᐦᑕᑯᐦᒡ ᒉᒀᓐ᙮   

ᒫᐦᒋᔥᑕᐃ ᐁ ᐃᔑ ᐐᐦᑖᑯᐦᒡ ᑲᔦ ᐙ ᐃᐦᑎᓈᓅᐦᒡ 

ᐆ ᐋᐸᑎᓱᐎᓐ ᐙ ᒋᐦᒋᐸᔨᐦᑖᑲᓅᐦᒡ ᐲᑐᔥ ᐃᔑᓈᑯᓐ ᑖᓐ ᐁ ᐃᔑᓈᑯᐦᒀᐤ ᑯᑕᒃ ᒫᐃᓐ 
ᐋᐸᑎᓱᐎᓐᐦ ᐅᑕ ᑰᐯᒃ, ᐁᒄ ᐊᓂᒌ ᒀᕓᑭᔅ ᐃᑌᔨᐦᑕᒧᒡ ᒋᐹ ᒥᔻᔫ ᓇᔅᑯᒧᑣᐤ ᐊᐌᓂᒌ ᒉᒌ 
ᐃᐦᑑᑖᑲᓄᔨᒡ ᑲᔦ ᒌ ᐃᑗᐅᒡ ᐊᓂᔫ ᑳ ᐃᔑ ᓈᓂᑑ ᒋᔅᒉᔨᐦᑖᑲᓄᔨᒡ ᐊᔅᒋᔫ, ᑲᔦ ᒉ ᐃᔑ 
ᑖᐦᑲᐦᐆᑌᔨᒡ ᑲᔦ ᒫᒃ ᓇᔅᑯᒧᓈᓄᔨᒉ ᒉᒌ ᒋᐦᒋᐸᔨᐦᑖᑲᓅᐦᒡ ᐆ ᐋᐸᑎᓱᐎᓐ, ᐊᓐ ᑲᒻᐸᓃ 
ᐁᐅᑯᔫ ᒋᐹ ᒥᔦᐤ ᐊᓂᔫ ᐊᑐᐙ ᒋᔐᐅᒋᒫᐤ ᐋᐸᒋᐦᐋᑲᓐᐦ ᐁᔅᒄ ᐁᑳ ᐎᔦᔨᐦᑕᒥᔨᒡ ᒉ ᒦᑰᑴ 
ᒉᒌ ᒋᐦᒌᐦᑲᐦᒃ ᐊᓂᔫ ᓅᑎᓯᓀᐤ ᐋᐸᑎᓱᐎᓂᔫ ᐊᓂᑌ ᒫᑐᓱᓯᒡ ᐅᑕᔅᒌᐙᐦᒡ᙮  

ᓇᔅᑯᒧᑌ ᒫᒃ ᐆ ᑲᒻᐸᓃ ᒉ ᐃᐦᑑᑕᐦᒃ ᐅᔫ ᑖᓐ ᐁ ᐃᑕᔓᒫᑲᓅᑦ ᑲᔦ ᒫᒃ ᓇᔅᑯᒧᓈᓅᐦᒉ ᒉᒌ 
ᒋᐦᒌᐦᑳᑲᓅᐦᒡ ᐆ ᐋᐸᑎᓱᐎᓐ, ᒀᕓᑭᔅ ᒫᒃ, ᒌ ᐃᐦᑑᑖᑲᓅᐦᒉ ᑮᐹ ᒥᓯᐌ ᑖᓐ ᐁ ᐃᔑ ᐐᔥᑌᒡ 
ᐅᑕ ᓃᐦᑖᐦᒡ, ᒥᔦᔨᐦᑕᒻ ᐅᔫ ᐋᐸᑎᓱᐎᓂᔫ ᐁᑳ ᓈᓂᑑ ᓈᔅᒡ ᐋᐦᒀᒡ ᒉ ᐅᐦᒋ ᐃᔑ 
ᐗᓈᒋᐦᑖᒉᒪᑲᓂᔨᒡ ᐊᔅᒋᔫ ᑲᔦ ᐱᒫᑎᓰᐎᓂᔫ ᐁ ᑲᓇᐙᐸᐦᑖᑲᓅᐦᒡ ᑖᓐ ᐁ ᐃᒋᔥᑌᒡ ᑳᓇᑖ 
ᐐᔓᐌᐎᓐ ᐁ ᓈᓂᑑ ᒋᔅᒉᔨᐦᑖᑲᓅᐦᒡ ᒉ ᐃᔑ ᑖᐦᑲᐦᐆᑌᒡ ᐊᔅᒌ ᒫᒃ ᒉᒌ ᑖᐦᑲᐦᐆᑌᒡ ᐄᓅ 
ᐄᑖᑎᓰᐎᓐ ᑲᔦ ᐃᑌᔨᐦᑕᒻ ᒋᐹ ᒥᔻᐤ ᒉᒌ ᓇᔅᑯᒧᓈᓅᐦᒡ ᒉᒌ ᐃᐦᑑᑖᑲᓅᐦᒡ ᐆ ᐋᐸᑎᓱᐎᓐ᙮  

ᐅᔫ ᑳ ᐃᑌᐃᐦᑕᒃ ᒋᐹ ᐃᐦᑎᓈᓄᔫ ᐁᐅᑰ ᐋᐸᑎᓱᐎᓐ ᑳ ᐋᔨᒨᑖᑲᓅᐦᒡ ᐊᓂᑌ ᐊᓐ 
ᒪᓯᓇᐦᐄᑲᓐ ᑳ ᐅᔑᐦᑖᑲᓅᐦᒡ ᐁ ᐐᐦᑖᑯᐦᒡ ᒉ ᐃᔑ ᑖᐦᑲᐦᐄᒉᐸᔨᐦᒡ ᑲᔦ ᒫᒃ ᑳ ᐋᔨᒨᑌᒡ 
ᐊᓂᑌ ᐊᓂᔫᐦ ᑯᑕᒃ ᒪᓯᓇᐦᐄᑲᓐᐦ ᒦᓐ ᐙᐦᑖᑯᐦᒡ ᑖᓐ ᒉ ᐃᔑ ᑖᐦᑲᐦᐄᒉᐸᔨᐦᒡ ᓀᔥᑕ 
ᐳᑯᓭᔨᐦᑖᑯᓲ ᐊᓐ ᑲᒻᐸᓃ ᒉᒌ ᒌᐦᑳᔮᐸᐦᑕᐦᒃ ᑖᓐ ᐁ ᐃᔑ ᐳᑯᓭᔨᒧᓈᓄᔨᒡ ᒉ ᐃᐦᑎᑦ ᑲᔦ ᒉᒌ 
ᐃᐦᑑᑕᐦᒃ ᑖᓐ ᐁ ᐃᔑ ᐐᔥᑌᔨᐦᒡ ᐅᑕ, ᑲᔦ ᒫᒃ ᐅᔫᐦ ᐅᑕ ᓃᐦᑖᐦᒡ ᒣᓯᓈᑌᔨᒀᐤ ᐊᓂᔫ ᐁ 
ᐃᒋᔥᑳᑑᒪᑲᓂᔨᒀᐤ ᑖᓐ ᑳ ᐃᔑ ᒪᓯᓇᐦᐄᑲᓅᒀᐤ ᐊᓂᑌ ᒀᕓᑭᔅ ᑳ ᐅᔑᐦᑖᑦ ᒪᓯᓇᐦᐄᑲᓂᔫ᙮ 
ᐊᓂᐦᐄᐦ ᐃᑌᔨᐦᑕᒧᐎᓐᐦ ᑲᔦ ᒉ ᐃᔑ ᓇᓈᑲᒋᐦᑖᑲᓅᐦᒀᐤ ᐅᑌ ᐃᔑ ᐐᒋᐦᐄᐌᐸᔫᐦ: 

• ᓂᐲ ᑳ ᐐᓈᑲᒥᐦᒡ ᒫᐃᓂᐦᒡ ᐁ ᐅᐦᑖᔑᑰᐦᒡ ᑲᔦ ᑖᓂᑌ ᐁ ᐃᐦᑕᑯᐦᒡ 
(ᐱᔅᑭᒋᓯᓇᐦᐄᑲᓂᔥ 6.3.4); 

• ᐊᓂᑌ ᐁ ᐃᐦᑕᑯᐦᒡ ᓂᐲ ᐁ ᒥᓂᐦᒀᓅᐦᒡ (ᐱᔅᑭᒋᓯᓇᐦᐄᑲᓂᔥ 6.3.4); 
• ᐁ ᐃᐦᑖᑦ ᐄᓅ ᐁ ᓈᓂᑐᐌᔨᐦᑕᒧᐙᑦ ᐊᐌᔫᐦ ᐋᐸᑎᓱᐎᓐᐦ ᐁ ᐄᑖᐸᑎᓯᑦ ᑲᔦ ᐁ 
ᐙᐐᒋᐦᐋᑦ ᐋᐸᑎᓰᓲᐦ (ᐱᔅᑭᒋᓯᓇᐦᐄᑲᓂᔥ 6.9); 

• ᐁ ᐃᐦᑕᑯᐦᒡ ᑖᓐ ᒉ ᐃᐦᑎᓈᓅᐦᒡ ᒉᒀᓐ ᐃᔅᐸᔨᐦᒉ ᐊᓂᑌ ᐁ ᐋᐸᑎᓯᓈᓅᐦᒡ, ᒫᒃ 
ᐁᑳ ᒥᔫᐸᔨᐦᒉ ᒉᒀᓐ ᐁ ᐄᑖᐸᑕᐦᒡ ᒫᒃ ᒥᔅᑕ ᐹᔥᑖᐺᒉ ᒉᒀᓐ ᐊᓂᑌ ᒉᒌ 
ᐐᐸᔨᐦᑖᑲᓅᐦᒡ ᑖᓐ ᒉ ᐃᐦᑎᓈᓅᐦᒡ ᐁ ᐐᒋᐦᐄᐌᑣᐤ ᐄᓅᒡ ᑲᔦ ᑯᑕᑲᒡ 
(ᐱᔅᑭᒋᓯᓇᐦᐄᑲᓐ 7 ᑲᔦ 8);  

• ᐁ ᐋᐦᒋᔥᑖᑲᓅᐦᒡ ᐊᓐ ᒦᓐ ᒉ ᐃᐦᑎᓈᓅᐦᒡ (ᐱᔅᑭᒋᓯᓇᐦᐄᑲᓐ 11) ᐆ ᐁ 
ᑲᓇᐙᐸᐦᑖᑲᓅᐦᒡ: 
• ᐊᓐ ᐌᑕᑖᐦᑎᑲᓅᐦᒡ,  
• ᓂᐲ ᐅᔅᒋᒡ ᑲᔦ ᓂᑖᒥᔅᑲᒥᐦᒡ ᐁ ᐃᑖᑲᒥᐦᒡ ᑲᔦ ᐊᓐ ᔦᑳᐤ, ᐊᓯᒋ ᐊᓐ 
ᒥᔅᑕᐦᐄ ᐁ ᐹᐸᔨᐦᒡ ᑲᔦ ᑳ ᐐᓈᑲᒥᐦᒡ,  

• ᐊᐌᓰᓯᒡ ᑲᔦ ᐊᓂᒌ ᐁ ᑯᔥᐸᓈᑖᐦᒡ ᐁᑳ ᒉ ᐊᑎ ᐃᐦᑖᑣᐤ, 
• ᐄᓅ ᒥᔫᐱᒫᑎᓰᐎᓐ, ᑲᔦ 
• ᔔᓕᔮᐤ ᒉ ᐃᔥᐱᔥ ᐅᔑᐦᐋᑲᓅᑦ᙮  

ᒉᒃ ᐃᔑᓈᑯᐦᒉ ᒉᒌ ᓂᑐᐌᔨᐦᑖᑲᓅᐦᒡ ᒪᓯᓇᐦᐄᑲᓐ ᐁ ᐐ ᐅᔑᐦᑖᑲᓅᐦᒡ ᒫᐃᓐ ᐃᔅᑯᑕᒃ ᒌ 
ᐃᐦᑑᑖᑲᓅᐦᒉ ᐊᓐ ᑳ ᐃᔑ ᐋᐸᑎᓰᐦᑲᐦᑖᑲᓅᐦᒡ ᐁ ᓅᑕᓯᓈᓅᐦᒡ, ᒀᕓᑭᔅ ᐃᑗᒡ ᐁ 
ᓂᑐᐌᔨᐦᑖᑯᐦᒡ ᑏᐌᐦᒡ ᒉᒌ ᑲᓇᐙᐸᐦᑕᐦᒃ ᐊᑐᐙ ᒋᔐᐅᒋᒫᐤ ᐅᔫ ᐊᓐ ᐅᐦᒋ ᒉᒥᔅ ᐯᐃ 
ᓇᔅᑯᒧᐎᓐ ᑲᔦ ᑳᓇᑖ ᐐᔓᐌᐎᓐ ᐁ ᓂᑑ ᒋᔅᒉᔨᐦᑖᑲᓅᐦᒡ ᐁ ᐃᔑ ᑖᐦᑲᐦᐄᒉᐸᔨᐦᒡ ᒉᒀᓐ ᐁᐐ 

ᒋᐦᒋᐸᔨᐦᑖᑲᓅᐦᒡ ᐌᔅ ᑳ ᓂᔥᑐᐐᓈᓅᐦᒡ ᒀᕓᑭᔅ ᐁᒌ ᐱᒥᐸᔨᐦᑖᑦ ᓈᔅᒡ ᑖᐺ ᓇᒧᐃ ᐅᐦᒋ 
ᓇᐦᐁᔨᐦᑕᒧᒡ ᐄᓅᒡ ᒉᒌ ᐅᔑᐦᑖᑲᓅᐦᒡ ᒫᐃᓐ ᑲᔦ ᒫᒃ ᒉᒌ ᐃᐦᑕᑯᐦᒡ ᐊᓂᑌ ᔪᕂᐃᓂᔭᒻ 
ᐯᒦᐦᑳᑲᓅᐦᒡ ᐊᓂᑌ ᒉᒥᔅ ᐯᐃ ᐄᓅ ᐊᔅᒌᐦᒡ᙮    

 


